
MINUTI

Il-Minuti tal-Laqgħa Nru. 52 li saret fl-1 ta’ Diċembru, 2009 ġew konfermati. 

Approvazzjoni tad-dokument “IR-RWOL TAL-MISSIER U L-FAMILJA: GĦALIEX IR-RWOL TAL-MISSIER HUWA UNIKU U GĦANDU JKUN APPREZZAT AKTAR. L-EFFETTI TA’ NUQQAS TAL-MISSIER FUQ IT-TFAL.”  KONTINWAZZJONI.

(Ikompli mill-1 ta’ Diċembru, 2009)
THE CHAIRMAN (Onor. Edwin Vassallo):  Fl-aħħar laqgħa li kien imsejjaħ għaliha l-Kumitat ma konniex iltqajna formalment għax kien hemm numru ta’ deputati li kienu skużati, pero’ jien u l-Onor. Michael Farrugia fi stadju ta’ kumitat xorta waħda iddiskutejna r-rakkmandazzjonijiet u ressaqna xi emendi. Irrid ngħid ukoll li għad-diskussjoni bħalissa għandna fuq il-mejda draft bl-ewwel emendi fuq dak li kien suġġerit bħala l-ewwel dokument, u draft ukoll bis-second amendments, jiġifieri dan huwa t-tieni draft.  
Dak li ġara huwa li l-ewwel draft bl-emendi kif kien suġġerit fil-laqgħa li kellna kien intbagħat lill-membri deputati għal iżjed suġġerimenti, l-Onor. Justyne Caruana bagħtet ukoll l-emendi tagħha fuq l-emendi li kien hemm u allura nixtieq li nikkonsidraw għad-diskussjoni tagħna u għall-approvazzjoni, id-dokument li qiegħed immarkat bħala second amendment.  Tkellmu wkoll bejniethom l-Onor. Justyne Caruana u l-Onor. Michael Farrugia, jien kont ukoll hawnhekk wara nofsinhar biex nara l-emendi li daħħlet l-Onor. Justyne Caruana u jidhirli li b’kollox għandna dokumenti tajbin ħafna. Għalhekk b’ċertu sodisfazzjon ngħid “grazzi” għall-involviment tad-deputati li qegħdin juru interess.  
Naħseb li qabel ma nerġgħu nħarsu lejn l-emendi kollha li daħħalna għandna nħarsu immedjatament lejn ir-rakkmandazzjonijiet, niddiskutuhom u b’hekk inkunu qegħdin inħarsu lejn l-abbozz li nittama li huwa finali.  Pero’ għas-sodisfazzjon tagħkom u biex tkunu tafu fejn sar xi tibdil, tistgħu ssegwuni jiena u naqra r-rakkmandazzjonijiet mad-draft tal-ewwel emendi.  F’paġna 15 qed jingħad hekk:


3.  RAKKMANDAZZJONIJIET
“Għal darba oħra jidher ċar li tinħass sinerġija bejn ir-rakkmandazzjonijiet li diġà ppublika l-Kumitat fl-ewwel u t-tieni dokument ta’ din il-leġislatura
.  Dan isaħħaħ il-filosofija u l-prinċipjiu tal-Kumitat li t-tisħiħ tal-familja huwa intrinsikament marbut mat-tisħiħ tas-soċjetà.  Ir-rakkomndazzjonijiet tal-Kumitat dwar l-Affarijiet Soċjali li jitrattaw it-tisħiħ tal-familja jistgħu jservu anke fit-tkattir ta’ kultura favur ir-rwol tal-missier, hi x’inhi ċ-ċirkostanza tal-familja, kemm meta l-ġenituri jkunu flimkien u anke meta dawn jisseparaw.  Il-Gvern għandu jindika politika nazzjonali favur it-tisħiħ tal-familji li tiġbor fiha wkoll edukazzjoni favur ir-rwol aktar parteċipattiv tal-missier biex jikkumplimenta l-ħidma li tkun diġà tagħmel l-omm.  Hawn taħt qed jiġu rakkmandati servizzi, inizjattivi u programmi li jistgħu jgħinu f’dan ir-rigward”.

Niġu għall-ewwel proposta.

3.1. Ir-rwol tal-missier għandu jiġi spjegat permezz ta’ edukazzjoni għall- koppji miżżewġa u oħrajn li għad iridu jiżżewġu, inkluż koppji li jiżżewġu biċ-ċivil.

Hekk kif diġà ġie spjegat fl-ewwel u t-tieni rapport ta’ dan il-Kumitat, din it-tip ta’ edukazzjoni tgħin sabiex il-koppja titgħallem tikkomunika aħjar bejniethom u jagħrfu jsaħħu l-valur tal-impenn u l-kompatabilità fil-ħajja miżżewġa.  F’dan l-istess proċess edukattiv tinħtieġ tingħata importanza lill-valuri universali tal-familja u l-ħtiega ta’ aktar bilanċ bejn ir-rwol tal-mara u r-raġel.  Ir-rwol tal-missier għandu jiġi identifikat u apprezzat aktar kemm mill-missirijiet infushom kif ukoll mill-ommijiet u mis-soċjetà u għalhekk dan għandu jiġi spjegat kif dan jikkumplimenta r-rwol tal-omm.  Għandu jiġi spjegat ukoll fiex isarrfu l-effetti tan-nuqqas tal-missier fuq it-tfal, inkluż fis-separazzjoni. F’dan il-każ qed tinħass il-ħtieġa li l-missirijiet separati jkunu megħjuna jifhmu aktar l-importanza li huma jibqgħu jsegwu mill-qrib kif ukoll ikunu preżenti fil-ħajja ta’ uliedhom.

Qed jerġà jiġi rakkmandat edukazzjoni li ssaħħaħ ir-relazzjonijiet, possibilment mill-età tal-adolexxenza.  Fl-iskejjel u fiċ-ċentri taż-żgħażagħ għandu jingħata taħriġ favur relazzjonijiet b’saħħithom għax jidher li dawn jgħinu għal relazzjonijiet aktar b’saħħithom fil-ħajja miżżewġa.  Kulma jmur qed tinħass il-ħtieġa li jkun żviluppat tagħlim li jgħallem lit-tfal u lill-adulti jikkomunikaw aħjar.

Jiena nieqaf jekk ikun hemm xi punti li tridu tikklarifikaw.

Niġu għat-tieni rakkomandazzjoni.  
3.2  Edukazzjoni favur komunikazzjoni aħjar bejn il-ġenituri u bejn il-ġenituri u l-ulied.  
Qed tiżdied l-addiction għal computers, television, iPods u logħob elettroniku ieħor fost l-ulied u l-ġenituri.  Dan qed ikun kaġun ta’ inqas komunikazzjoni bejn l-istess ġenituri kif ukoll il-ġenituri mat-tfal.  
Apparti minn dan qed ikun hemm ċirkostanzi frekwenti fejn filwaqt li l-ġenituri qegħdin ikunu d-dar wara l-ġurnata tax-xogħol, it-tfal wara l-ħin tal-iskola qed ikunu obbligati li joħorġu mid-dar għall-extra curriculum activities - huma x’inhuma - u allura b’din is-sitwazzjoni qed iżommu t-tfal ’il bogħod mid-dar u sussegwentement ’il bogħod mill-ġenituri.  Allura meta qegħdin nevalwaw is-sitwazzjoni reali ta’ pajjiżna, irridu naraw x’jista’ isir biex kemm jista’ jkun nagħtu opportunità biex ikun hemm ħin biex kemm it-tfal kif ukoll il-ġenituri jkunu flimkien.  Eżempji huma li jkun hemm aktar inċentivi ta’ sports fl-iskejjel u l-livell ta’ edukazzjoni fl-iskejjel jogħla biex it-tfal ma jkollhomx il-ħtieġa li jmorru l-privat wara l-ħin tal-iskola.  Il-ħin tal-iskola jkun estiż biex it-tfal jiġu mgħallma suġġetti extracurricular.  
It-tielet rakkomandazzjoni.  
3.3  Titneħħa r-Reġistrazzjoni tal-Unknown Father  
L-awtoritajiet iridu jżommu f’moħħhom ukoll ir-rata għolja ta’ ommijiet xebbiet, kif ukoll il-ħteġijiet tat-tfal tagħhom li twieldu barra ż-żwieġ.  Ħafna minn dawn it-tfal jistgħu jkunu qegħdin jgħixu mingħajr missier jew ir-rwol tal-missier fil-ħajja tagħhom tkun minima.  Din hija realtà li teħtieġ tkun aktar mistħarrġa.  F’pajjiżna jeħtieġ jinstab il-mod ta’ kif ikun meqjus bħala dritt tat-tfal ikunu jafu min hu missierhom u ma jibqax ikun possibbli li jkollna proċedura li permezz tagħha l-omm tista’ tagħżel li tirreġistra lit-tarbija b’unknown father.  Hemm bżonn li ssir kampanja edukattiva biex il-missirijiet ikunu jafu x’għandhom jagħmlu skont il-liġi biex uliedhom jiġu rikonoxxuti.  

L-aħħar biċċa qiegħda in italics għax hija proposta tal-Onor. Justyne Caruana.  Anke mill-first draft tar-rakkmandazzjonijiet insibu li t-tieni proposta li għadna kemm daħħalna kienet dik li kienu ssuġġerixxew l-Onor. Zammit u l-Onor. Michael Farrugia.  Ngħid hekk għax huwa ta’ sodisfazzjon li wieħed jinnota li meta qegħdin niddiskutu dawn id-dokumenti, sar effort kollettiv u jiena ngħid li din  hija xi ħaġa tajba u wieħed għandu jieħu nota tagħha.

ONOR. ANTHONY ZAMMIT:  Nista’ nagħmel domanda?

THE CHAIRMAN:  Iva. 
ONOR. ANTHONY ZAMMIT:   Hemm bżonn li ssir kampanja edukattiva biex il-missirijiet ikunu jafu x’għandhom jagħmlu, skont il-liġi, biex uliedhom jiġu rikonoxxuti.

THE CHAIRMAN:  Hawnhekk l-Onor. Justyne Caruana qed tgħidilna, bil-background ta’ avukata li hi, li jeħtieġ li jkun hemm kampanja edukattiva sabiex il-missirijiet, speċjalment dawk żgħażagħ,  naraw x’jistgħu jagħmlu skont il-liġi - għax ħafna drabi forsi l-liġi ma tkunx mgħarfa lilhom u allura rridu naraw x’possibbiltajiet hemm kif huma jistgħu jirreġistraw lil uliedhom – u qed tgħidilna li jeħtieġ li jkun hemm kampanja edukattiva dwar dan.  Ma rridux ninsew li ħafna drabi l-omm ma tkunx trid tirreġistra lill-missier u jista’ jkun li ċertu missirijiet, speċjalment dawk żgħażagħ, jibqgħu jinżammu b’ċerta skurità ta’ ċertu drittijiet li tagħtihom il-liġi u allura jispiċċaw irreġistrati bħala “unknown fathers” għax għal xi ħin jistgħu jaħsbu li hekk ikun jaqblilhom.  L-omm tagħmel hekk għax hekk ikun jaqblilha wkoll.  
Allura l-Onor. Justyne Caruana tgħidilna  -  kieku kienet qiegħda hawnhekk kienet tispjegalna iktar -  li hemm il-ħtieġa li ssir kampanja edukattiva biex il-missirijiet ikunu jafu x’għandhom jagħmlu skont il-liġi biex uliedhom jiġu rikonoxxuti bħala uliedhom u l-missirijiet jiġu rikonoxxuti minn uliedhom bħala missirijiethom.  
ONOR. ANTHONY ZAMMIT: Jekk kemm-il darba dan imbagħad jirrikoxxi lill-uliedu, jidħol f’ċerta responsabbiltà.  Din hija l-problema li awtomatikament ...

THE CHAIRMAN:  Però hawnhekk aħna qegħdin nippruvaw nirrakkmandaw - u nixtieq li nagħmlu ħilitna kollha biex dawn ir-rakkmandazzjonijiet ta’ deputati nitkellmu dwarhom -  li almenu nibdew din id-diskussjoni fuq livell nazzjonali ħalli wieħed jipprova, b’ċerta innovazzjoni legali, isib metodi ġodda ta’ kif nistgħu forsi nkissru s-sistema li għandna fil-preżent li jekk ma taħsibx fil-fond tista’ ma ssibx daqshekk faċilment mod ieħor ta’ x’tista’ tagħmel legalment.  Tajjeb li nagħmlu d-domanda, fuq livell nazzjonali, dwar kemm jeħtieġ li titneħħa r-reġistrazzjoni tal-unknown fathers.  U b’xi mod jew ieħor legalment nippruvaw naraw li l-missirijiet jiġu magħrufa mill-ulied.  (Interruzzjonijiet)  Veru li hemm ċerta sikkatura, imma rridu naraw tibdil fil-liġi mhux sempliċement tibdil fil-proċeduri.

Ir-raba’ rakkmandazzjoni.  
3.4. Tħejjija għaż-żwieġ ta’ koppja li se tiżżewweġ biċ-ċivil

Qed ikun irrakmandat li koppji li se jiżżewġu biċ-ċivil għandhom jkunu provduti b’numru ta’ laqgħat bi tħejjija għaż-żwieġ fejn tingħata l-informazzjoni dwar kif tista’ tissaħħaħ ir-relazzjoni tal-ġenituri, l-impatt tal-ġenituri, speċjalment tal-missier (għax huwa l-inqas apprezzat) fuq l-ulied u l-impatt tat-tilwim bejn il-koppja u l-ulied.

Jiena  naħseb li din nistgħu nneħħuha minn kif inhi, dejjem jekk taqblu, għax m’iniex qed nara li tagħmel sens partikolari u l-informazzjoni li hemm tiżdied ma’ 3.1 anke għaliex taħt it-title ta’ 3.1 insibu hekk:

“Ir-rwol tal-missier għandu jiġi spjegat permezz ta’ edukazzjoni għal koppji miżżewġa u oħrajn li għad iridu jiżżewġu, inkluż koppji li jiżżewġu biċ-ċivil”.  
Jiena qisni qed nara ripetizzjoni.  (Interruzzjonijiet)  Aħna qegħdin ngħidu li l-gvern irid jipprovdi tħejjija għaż-żwieġ għal dawk li se jiżżewġu biċ-ċivil.  Inkella nħalluha.  Qegħdin nagħtu daqqa bil-martell fuq l-istess musmar, jiġifieri żewġ daqqiet aħjar milli daqqa waħda u fil-kas aħjar xi ħaġa żejda milli nieqsa.  Mela fil-kas inħalluha.

Il-ħames proposta.  
3.5. Il-ħtieġa ta’ Family Therapy Unit fl-iskejjel tagħna

Edukazzjoni favur relazzjonijiet b’saħħithom tindirizza wkoll il-ħtieġa li l-ġenituri jkunu jafu l-importanza li jqattgħu l-ħin mat-tfal tagħhom u flimkien bħala żewġ adulti miżżewġa. Il-ġenituri għandhom ukoll jagħrfu l-importanza li jkunu qrib uliedhom f’kull waqt speċjalment fl-addoloxxenza sabiex ikun hemm komunikazzjoni bejn il-ġenituri u l-ulied li tista’ tilqa’ għall-ħsara li tista’ tkun ikkawżata minn użu eċċessiv tal-internet, ir-rata għolja ta’ xorb eċċessiv (binge drinking), l-abbuż u s-sesswalità.  
Il-kelma “abbuż” jew tista’ tiġi abbuż tas-sesswalità għax sesswalità weħidha ma tagħmilx sens imma li tgħid “abbuż” mingħajr ma taf ta’ xiex, ma jagħmilx sens u abbuż tas-sesswalità tista’ tagħmel sens. 

ONOR. ANTHONY ZAMMIT:  Forsi nagħmluha “abbuż tad-droga”?

THE CHAIRMAN:  Tista’ tiġi “abbuż tad-droga u sesswalità”.  Ħalli nerġa’ naqra 3.5.  

3.5 Il-ħtieġa ta’ Family Therapy Unit fl-Iskejjel tagħna

Edukazzjoni favur relazzjonijiet b’saħħithom tindirizza wkoll il-ħtieġa li l-ġenituri jkunu jafu l-importanza li jqattgħu l-ħin mat-tfal tagħhom u flimkien bħala żewġ adulti miżżewġa. Il-ġenituri għandhom ukoll jagħrfu l-importanza li jkunu qrib uliedhom f’kull waqt speċjalment fl-addoloxxenza sabiex ikun hemm komunikazzjoni bejn il-ġenituri u l-ulied li tista’ tilqa’ għall-ħsara li tista’ tkun ikkawżata minn użu eċċessiv tal-internet, ir-rata għolja ta’ xorb eċċessiv (binge drinking), abbuż tad-droga u sesswalità.  

Minn esperjenzi tal-Kumitat, il-ġenituri qed isaqsu għal għajnuna li tgħinhom jagħrfu kif jistgħu jiżviluppaw aħjar l-imġieba tagħhom bejniethom bħala ġenituri biex ikunu ta’ eżempju tajjeb għal uliedhom, kif ukoll informazzjoni li tigwidahom jagħrfu kif jistgħu jkunu ġenituri aħjar għal uliedhom. Għal dan l-iskop qiegħed ikun issuġerit li fl-iskejjel primarji u sekondarji jkunu żviluppati family therapy services li tkun ta’ servizz kemm għat-tfal studenti fl-iskola rispettiva kif ukoll għall-ġenituri tagħhom. Il-family therapy services qed ikun koll suġġerit li tkun ta’ gwida kemm għall-ġenituri kif ukoll għall-ulied fil-każ ta’ separazzjoni u dan bil-għan li f’każ ta’ separazzjoni titnaqqas kemm jista’ jkun it-trawma li jgħaddu minnha l-ulied.

Onor. Michael Farrugia, biex tkun tista’ issegwi l-bidliet li saru rrid infakkrek li din hija l-ewwel kopja bl-emendi.  
ONOR. MICHAEL FARRUGIA:  Forsi aktar tard ikollna ċ-ċans narawh aħjar.  

THE CHAIRMAN:  Ħalli nkompli:

3.6  Il-miżuri family-friendly
Għandha tiġi mbuttata kull miżura li tgħin lill-ġenituri jqattgħu aktar ħin mat-tfal u t-tfal mal-ġenituri.  Għandu jiġi kkummissjonat studju sabiex flimkien mal-istakeholders kollha jiġu identifikati dawn il-miżuri, b’bilanċ bejn min iħaddem u l-impjegat.  Miżuri bħal flexiwork, telework,  temping jobs u parental leave iżidu l-ħin tal-ġenituri mat-tfal, filwaqt li jibqgħu jaħdmu.  Għandha ssir diskussjoni serja f’dan ir-rigward fil-Kunsill Malti għall-Iżvilupp Ekonomiku u Soċjali, anke fid-dawl tar-realtajiet ekonomiċi li għaddejja minnhom id-dinja.  
Is-seba’ rakkomandazzjoni.  
3.7 Aktar inċentivi għal attivitajiet familjari

Il-Gvern, flimkien mal-istakeholders, għandu jkompli jippjana għal aktar spazji miftuħa, postijiet pubbliċi u ġonna fejn il-familja kollha ssib spazju fejn tkun tista’ tirrikrea ruħha b’mod adegwat u flimkien.  

It-tmien rakkmandazzjoni.  
3.8 Aktar tagħlim lill-ġenituri

F’Malta diġa’ jeżistu servizzi fil-komunità fejn jingħata tagħlim lill-ġenituri, bħal korsijiet ta’ qabel it-tqala, Well Baby Clinics, il-Bereġ u ċ-Ċentri tas-saħħa u l-Kunsilli Lokali.  Qed jiġi rakkmandat li jsiru korsijiet qosra fuq ir-rwol tal-ġenituri minn professjonisti differenti.  Għandu jingħata attenzjoni sabiex il-missier ukoll ...

ONOR. MICHAEL FARRUGIA:  Il-Bereġ fiex jidħlu?

THE CHAIRMAN:  Qegħdin nitkellmu dwar servizzi fil-komunità li diġà jeżistu.  

ONOR. MICHAEL FARRUGIA:  Fejn qed jingħata dan it-tagħlim lill-ġenituri?

THE CHAIRMAN:  Ikun hemm il-courses ta’ well baby clinics fil-bereġ jew fiċ-ċentri tas-saħħa! 
ONOR. MICHAEL FARRUGIA:  Il-well baby clinics fiċ-ċentri tas-saħħa qegħdin hemm sempliċement biex jassessjaw lil baby, jaraw il-piż tiegħu, eċċ.
THE CHAIRMAN:  Kollox sew, mela għidli kif għandna nirranġawha.

ONOR. MICHAEL FARRUGIA:  Il-well baby clinics ma jgħallmuk xejn, il-berġa ma tgħallmek xejn, iċ-ċentri tas-saħħa ma jgħallmuk xejn u l-kunsilli lokali safejn naf jiena ...

THE CHAIRMAN:  Il-kunsilli lokali jistgħu jagħmlu xi parental skills.  
ONOR. MICHAEL FARRUGIA:  Imma dawn m’humiex qegħdin isiru.

THE CHAIRMAN:  Ma jimpurtax, jiena ma nsibx diffikultà.  Jista’ ikollok kunsilli lokali li jkunu qegħdin jagħmlu xi parental skills rispettivament.

ONOR. MICHAEL FARRUGIA:  Hemm xi kunsilli lokali li qegħdin joffru dawn it-tip ta’ servizzi?

THE CHAIRMAN:  Minn żmien għal żmien ġieli jagħmlu.  Per eżempju l-Mosta naf li ġieli saru imma ma jfissirx li hemm xi ħaġa kontinwa.  Ma jimpurtax.  Jekk trid naqtgħu l-baby clinics u l-bereġ, mhux problema.    Ħalli naraw il-ġist.  Se nikkwota:

“Qed jiġi rakkmandat li jsiru korsijiet qosra fuq ir-rwol tal-ġenituri minn professjonisti differenti.  Għandha tingħata attenzjoni sabiex il-missier ukoll ikun preżenti f’dawn il-korsijiet.  Il-ħin tal-korsijiet għandu jkun ippjanat b’tali mod li jkun konvenjenti għall-missier sabiex jattendi.  Barra minn hekk, qed jerġa’ jiġi rakkmandat l-introduzzjoni tal-family nurse jew family worker sabiex tassisti kemm l-omm u anke l-missier fit-trobbija tal-wild wara t-tqala”.

ONOR. MICHAEL FARRUGIA:  Aħna qegħdin ngħidu li l-ħin tal-korsijiet għandu jkun ippjanat b’tali mod li jkun konvenjenti għall-missier biex jattendi.  Mela l-ewwel nett qegħdin ingorru li meta jkun hemm il-missier u l-omm id-dar, it-tfal qegħdin joħorġu, filwaqt li meta t-tfal ikunu d-dar għax il-missier jispiċċa mix-xogħol, qegħdin ngħidu li qed nagħmlulhom dawn il-korsijiet filgħaxija.  
THE CHAIRMAN:  Naqblu.

ONOR. MICHAEL FARRUGIA:  Mela naħseb li aktar m’għandna nagħmlu l-ħin konvenjenti għall-missier, forsi għandna nagħmluh family-friendly li waqt li jkun hemm ċerti korsijiet tat-tqala jew fuq il-familja, il-missier ikun jista’ jattendi għal dawn il-laqgħat.

THE CHAIRMAN: Jew inkella f’dawk l-istess korsijiet tat-tqala tingħata informazzjoni fuq ir-rwol tal-missier.

ONOR. MICHAEL FARRUGIA:  Eżattament!  Imma l-argument tiegħi huwa sempliċi.  Jekk se ngħidu li l-ħin tal-korsijiet huwa konvenjenti għall-missier biex jattendi, ma rridx li nifhmu li l-korsijiet isiru wara li l-missier jispiċċa minn fuq ix-xogħol, allura jħalli t-tfal id-dar waħedhom jew man-nanniet biex il-missier u l-omm imorru għal dawn it-tip ta’ korsijiet.  Jiena kont nagħmel re-wording tagħha u tiġi hekk:

“Għandu jkun konvenjenti għall-missier billi waqt il-ħin tal-korsijiet ikun imħolli jingħata l-opportunità mill-employer ...” 
· allura hemmhekk tidħol l-MCESD illi tkellimna fuqha fit-3.6, family-friendly – u tkonmpli: 
“illi jista’ jattendi għal-laqgħat flimkien mal-omm għall-korsijiet li jkunu għaddejjin”.  
Għax aħna nafu li fl-isptar ħafna mill-korsijiet tat-tqala u ta’ affarijiet simili jsiru matul il-ġurnata.  Mela jekk inti għandek il-korsijiet għaddejjin matul il-ġurnata, biex kemm jista’ ikun il-missier u l-omm inħalluhom viċin it-tfal meta t-tfal ikunu qegħdin id-dar, nagħmluhom family-friendly u tkun parti mid-diskussjoni mal-MCESD jew fl-MCESD illi jkun hemm awtorizzazzjoni li missier jista’ jitlaq għal ċertu ħin minn fuq ix-xogħol sabiex jattendi għal dawn it-tip ta’ laqgħat flimkien mal-omm.  
ONOR. ANTHONY ZAMMIT:  Li wieħed jittrenja li jkun missier fiż-żmien tat-tqala jew wara?

ONOR. MICHAEL FARRUGIA:  It-tnejn, anke wara t-tqala.  Jiena ma  naħsibx li għandha tkun biss qabel it-tqala, imma għandha tkun xi ħaġa li kull tant żmien ikun hemm dawn it-tip ta’ family-friendly talks illi jkunu jistgħu jattendu t-tnejn li huma għalihom u din għandha tkun xi ħaġa ongoing.

Il-kumment li qiegħed nagħmel hu li jekk jista’ jkun, l-ewwel nett malli t-tfal ikunu spiċċaw mill-iskola u għallinqas isibu lill-ommhom u lill-missierhom id-dar għax ikunu spiċċaw mix-xogħol,  mhux ikollhom extra curricular activities il-ħin kollu, daqqa l-mużew, daqqa l-knisja, daqqa għal-lezzjoni tal-pjanu, daqqa għal-lezzjoni tal-ballet, u nżommuhom il-ħin kollu ’l bogħod mid-dar, imma fl-istess ħin ma rridx inġib sitwazzjoni li waqt li t-tfal issa qegħdin id-dar – għax qegħdin niġġieldu biex ikunu d-dar – nagħmlu l-korsijiet lill-omm u lill-missier.  Għax allura se jiġi ċikubriku!
THE CHAIRMAN:  Naqblu.  Jien qed nieħu nota.  Filwaqt li jsiru family-friendly talks m’għandhom inaqqsu xejn mill-ħin li l-ġenituri għandhom ikunu mat-tfal.  Jiġifieri dan iċ-chapter għandu jiġi emendat.

ONOR. MICHAEL FARRUGIA:  Kont inżidha wkoll bħala miżura family-friendly li għandha tiġi diskussa mal-Kunsill Malti għall-Iżvilupp Ekonomiku u Soċjali, imma biex il-missirijiet jistgħu jitħallew jattendu ċertu korsijiet flimkien mal-omm, naħseb li għandha tkun meqjusa bħala parti mid-diskussjonijiet.  Issa naf li se jqumu fuqna l-employers, etc. 
THE CHAIRMAN:  Ma jimpurtax.  Pero’ kieku jien iżjed naqbel li dan is-suġġeriment nattwawh ...

ONOR. MICHAEL FARRUGIA:  Għandek l-istess problema tal-gvern.

THE CHAIRMAN:  Imma ħalli nsemmu dak li naħsbu li huwa sewwa, imbagħad ħaddieħor jara jekk jersaqx lejh jew le.  

ONOR. MICHAEL FARRUGIA:  Il-problema hi li l-gvern qiegħed jagħti direzzjoni – b’kull rispett issa – għal family-friendly measures, imma jħalli f’idejn it-tmexxija tad-dipartimenti biex jiddeċiedu huma jekk jagħtuhomlokx jew le. Hemm ċerti dipartimenti li ma jagħtuhomlokx.

THE CHAIRMAN:  Onor. Farrugia ippermettili ftit.  Ħalli mmur lura lejn it-3.6.  L-ewwel nett irrid nagħmilha ċara li l-flow ta’ dan il-ħsieb li diġa’ iddiskutejna f’laqgħat li għaddew qed jinħass tajjeb ħafna fir-rakkmandazzjonijiet li diġa’ ddiskutejna s’issa, jiġifieri l-punt tal-ġenituri bejniethom, it-tfal u l-ġenituri u l-ġenituri u t-tfal.  Dak naħseb qiegħed jinstema’ tajjeb.  Niġbed l-attenzjoni tiegħek ukoll Onor. Farrugia biex tara t-3.2 f’paġna 15 li qabel ma kenitx qiegħda hemmhekk u issa qiegħda mdaħħla, jiġifieri l-punt għamilnih.  Jiena naħseb li t-3.6 irridu nħarsu lejha b’miżuri family-friendly.

ONOR. MICHAEL FARRUGIA:  Li qed nipprova nwassal huwa dan.  Li ma naslux fil-punt li bħala family-friendly jaqbad l-employer jew il-gvern, hu min hu, u jgħidlek li tista’ tmur basta jitnaqqas mil-leave tiegħek għax dik m’hi family-friendly xejn!  
THE CHAIRMAN:  Imma immaġinak inti employer, allura jrid ikollok ċerta linja gwida.  L-aħħar darba daħħalna kliem li kien sabiħ ħafna.   Il-linja gwida trid tkun hemm biex mhux kemm tieħu ħsieb l-interess tal-employee, imma tieħu ħsieb l-interess tal-employer ukoll sabiex it-tnejn ma jigdmux lil xulxin.  Jiġifieri family-friendly trid issib bilanċ ma’ work-friendly issa għax inkella ma tkun qatt fuq il-post tax-xogħol għax tibda tivvinta courses anke bla sens jekk ikun hemm bżonn!   
ONOR. MICHAEL FARRUGIA:  Imma rridu noqogħdu attenti li filwaqt li qegħdin inħeġġu lill-missier li jattendi, jekk dak il-ħin se jinqatagħlu mil-leave tiegħu, that’s not family-friendly.  Jgħidlek li tista’ tmur basta tieħu ġurnata leave.

THE CHAIRMAN:  Jekk hemm il-parental leave dejjem hemm ċertu leave, jiġifieri għandu jkun żieda ma’ xi ħaġa li hija eżistenti.

ONOR. MICHAEL FARRUGIA:  Hemm differenza bejn li tieħu sagħtejn leave u li jiġi l-employer u jgħidlek:  Mela le, tista’ tmur, ħu ġurnata leave.

THE CHAIRMAN:  Li kieku tkun il-ministru inti bl-employers quddiemek, kif se ġġib ruħek biex issib il-bilanċ ta’ ċerta armonija?

ONOR. MICHAEL FARRUGIA:  Per eżempju waħda mill-affarijiet li konna għamilna fejn tidħol il-health, meta kellna l-kwestjoni ta’ job sharing fejn jidħlu n-nurses, għax kellna bżonn in-nurses, rajna kif għamilna flexiwork,  job sharing ...  (Interruzzjonijiet)  Jiġifieri konna rajna kif għamilna biex indaħħlu sistemi li kemm jista’ jkun kienu family-friendly u kemm jista’ jkun rajna kif lin-nurses nistgħu nżommuhom hemmhekk.
THE CHAIRMAN:  Ma jimpurtax, qegħdin naqblu.  Imma ejja mmorru lura għal 3.6.  Fl-aħħar sentenza tagħha insibu hekk:

“Għandha ssir diskussjoni serja f’dan ir-rigward fil-Kunsill Malti għall-Iżvilupp Malti għall-Iżvilupp Ekonomiku u Soċjali, anke fid-dawl tar-realtajiet ekonomiċi li għaddejja minnhom id-dinja.”

Jekk irridu ngħidu xi ħaġa, hawnhekk irridu ngħiduha.  
ONOR. MICHAEL FARRUGIA:  Fit-3.6 qed jingħad li għandha ssir diskussjoni serja f’dan ir-rigward kif ukoll family-friendly measures fejn jolqot lill-missirijiet ...
THE CHAIRMAN: Mela wara l-kliem “li għaddejja minnhom id-dinja” minflok comma rridu nagħmlu full-stop u mbagħad inżidu l-kliem:

 “Ma dawn għandhom ikunu diskussi metodi innovattivi li jippermettu lill-missirijiet ikunu preżenti għal laqgħat li jitrattaw is-suġġett tal-familja fejn il-missier li jattendi ma jkunx penalizzat għall-attendenza tiegħu mill-istess post tax-xogħol”.  
Ovvjament aħna m’hemmx bżonn noħorġu bis-soluzzjonijiet kollha.  Imbagħad jiġi diskuss dak ir-rigward minn professjonisti aktar fuq is-suġġett. Jekk indaħħlu dik l-emenda taħsbu li tkun tajba?  Dik l-emenda tista’ tkun tajba biss għat-3.6, imbagħad fit-3.8 xorta rridu niktbu s-suġġett l-ieħor.  Jiġifieri aħna qegħdin inpoġġu ħsieb li jista’ jiġi diskuss fil-Kunsill Malti Ekonomiku u Soċjali.

ONOR. MICHAEL FARRUGIA:  Jien naħseb li kull post fejn ikun hemm ċertu riferenzi li ovvjament iridu jkunu mdaħħlin l-employers, etc., f’kull każ irridu  nagħmlu riferenza li din għandha tkun parti minn diskussjoni li għandha ssir fil-Kunsill Malti għall-Iżvilupp Ekonomiku u Soċjali.

THE CHAIRMAN:  Ippermettili ftit.  Aħna għandna proposta partikolari fejn qegħdin ngħidu li dan id-dokument għandu jiġi diskuss fl-MCESD.  Ma’ dawn l-argumenti kollha li għandhom jiġu diskussi, qegħdin nagħtu terms of reference.  Aħna nixtiequhom jiddiskutu biex isibu soluzzjoni ħalli jekk persuna li hija l-missier, tipparteċipa f’laqgħa li għandha x’taqsam miegħu bħala missier, eċċ., dan m’għandux ikun penalizzat għall-attendenza tiegħu minn fuq il-post tax-xogħol.
ONOR. ANTHONY ZAMMIT:  Il-problema hija din.  Jekk ta’ fuqu jgħidlu biex jieħu sagħtejn basta without pay, allura mbagħad hu jipprova jsib mezz kif jerġa’ jġib lura dawk is-sagħtejn u jmur jagħmillek part time, per eżempju.

THE CHAIRMAN:  Jiena mhux se ninżel fid-dettall issa għax nemmen li jekk din il-proposta jeħduha l-unions tal-ħaddiema, allura hemm min jitkellem aħjar minni u forsi minnkom ukoll f’isem il-ħaddiema biex jistgħu jelaboraw iktar fuq x’għandu jkun id-dritt tal-missier.  Kulma qegħdin nagħmlu aħna niġbdu l-attenzjoni, anke ta’ unions – u ma niddejjaqx nipproponi dan – li laqgħa li jista’ jkollna fil-bidu tas-sena li ġejja tkun preżentazzjoni ta’ dan id-dokument lir-rappreżentanti ta’ unions differenti.  Se mai  jekk nikkonvinċu lill-unions, jistgħu jkunu unions li jtellgħu dan id-dokument huma stess quddiem l-MCESD bħala l-interess tagħhom li jagħmlu dan.  Jiena nifhem li hemm nies professjonali aktar minna, biex ngħid hekk, li jistgħu jelaboraw iktar fuq dan il-fatt.  Dik inkun qed inżidha bħala sentenza.  
Fit-3.8 hemm argument ieħor li nistgħu nżidu.  Qed isir l-argument tajjeb li l-friendly-family talks jew il-korsijiet kollha, biex ikunu family-friendly, u taħt it-titlu ”Aktar tagħlim lill-ġenituri” għandu jitniżżel dan li ġej:

“Kull kors maħsub biex jgħin lill-ġenituri jkunu ġenituri aħjar, għandu jsir fil-ħin li ma jippenalizzax lill-ulied milli jitilfu l-ħin tal-ġenituri għax marru għal dak il-kors”.  
Allura ktibniba b’dan il-mod:

“Family-friendly talks iridu jsiru filwaqt li ma jnaqqsu xejn mill-ħin li l-ġenituri għandhom ikunu mat-tfal”.  
Dak għandu jkun it-terms of reference ta’ min jorganizza dawn il-korsijiet.  Naħseb li din għandha tkun il-flow, il-filosofija u l-objettiv ta’ din it-tip ta’ dokumentazzjoni li qegħdin napprovaw biex insaħħu it-tliet relazzjonijiet li tkellimna dwarhom, speċjalment dak li semma l-Onor. Michael Farrugia, jiġifieri r-relazzjoni tal-ġenituri flimkien, il-ġenituri mat-tfal u t-tfal mal-ġenituri.  Jien naħseb li dik għandha tkun il-flow sħiħa.   Ejja nkunu ċerti li dan it-tip ta’ ħsieb qed joħroġ.  
Ħalli nikkoreġi l-ewwel sentenza li tgħid li f’Malta diġa’ jeżistu servizzi fil-komunità u tiġi hekk:

“F”Malta diġa’ jeżistu servizzi fil-komunità fejn jista’ jingħata tagħlim lill-ġenituri,  bħal korsijiet ta’ qabel it-tqala, Well Baby Clinics, il-Bereġ, iċ-Ċentri tas-Saħħa u l-Kunsilli Lokali”.  
Hekk tajjeb?

ONOR. MICHAEL FARRUGIA:  Tajjeb.

THE CHAIRMAN:  U jkompli hekk:

“Qed jiġi rakkmandat li jsiru korsijiet qosra fuq ir-rwol tal-ġenituri minn professjonisti differenti.  Għandha tingħata attenzjoni sabiex il-missier ukoll ikun preżenti f’dawn il-korsijiet. Il-ħin tal-korsijiet għandu jkun ippjanat b’tali mod li jkun konvenjenti għall-missier sabiex jattendi.”

U  hawnhekk indaħħal dik is-sentenza li għadni kemm għedt u cioe’:

“... filwaqt iżda li dawn il-korsijiet m’għandhomx isiru fil-ħin li jnaqqsu mill-ħin tal-ġenituri fejn għandhom ikunu ma’ uliedhom”.  
U dik tkun is-sentenza li se nemendaw.  Din tkompli hekk:

“Barra minn hekk, qed jerġa’ jiġi rakkmandat l-introduzzjoni tal-family nurse jew family worker sabiex tassisti kemm l-omm u anke l-missier fit-trobbija tal-wild wara t-tqala”. 
ONOR. MICHAEL FARRUGIA:  Aħjar qabel il-kelma “tassisti” indaħħlu l-kliem “sabiex fost oħrajn tassisti”.

THE CHAIRMAN:  Kollox sew.

Din tkompli hekk:

“Dawn is-servizzi jistgħu jagħtu importanza wkoll lill-formazzjoni tal-koppja fuq il-valuri u l-importanza tar-rispett, il-fedelità, il-komunikazzjoni u l-impenn bejn il-koppja. Is-servizzi jridu jkunu jgħinu b’mod prattiku lill-ommijiet u l-missirijiet fit-trobbija aħjar tat-tarbija, pariri ta’ saħħa u dik tat-tarbija, u oħrajn li jnaqqsu r-riskji ta’ faqar relattiv, bħal użu tal-flus u problemi soċjali.”
Irridu nirranġaw xi kliem.  Minflok “pariri ta’ saħħa u dik tat-tarbija” trid tiġi “pariri ta’ saħħa u dik tat-trobbija”. Barra minn hekk nagħmlu “bħal użu aħjar ta’ flus u soluzzjoni għall-problemi soċjali”.

ONOR. MICHAEL FARRUGIA:  Jien ma kontx nagħmel “Dawn is-servizzi jistgħu jagħtu importanza” għax mhuwiex xogħol il-family nurse li tafda f’dawn is-servizzi.
THE CHAIRMAN:  Imma mur lura għall-ewwel dokument li kellna.

ONOR. MICHAEL FARRUGIA:  Hawnhekk qegħdin nagħmlu riferenza għall-korsijiet.  Allura jkun aħjar jekk minflok tiġi hekk:  “Il-korsijiet imsemmija iktar ‘il fuq minn professjonijiet differenti, jistgħu jagħtu importanza wkoll lill-formazzjoni”.

THE CHAIRMAN:  Mela ħalli nuża l-kelma “taħriġ” minflok “servizzi” u tiġi hekk:  “It-taħriġ minn professjonisti jistgħu jagħtu importanza wkoll lill-formazzjoni”.

ONOR. MICHAEL FARRUGIA:  Nagħmluha “għandhom jagħtu importanza” u mhux “jistgħu jagħtu importanza”.

THE CHAIRMAN:  Kollox sew.  Issa xtaqt infakkrek biss li meta konna qegħdin ngħidu “Dawn is-servizzi”, ftakar li fl-ewwel dokument li ħriġna fuq tal-faqar relattiv, konna għedna li anke l-family nurses għandhom jgħinu fl-identifikazzjoni ...

ONOR. MICHAEL FARRUGIA:  Imma mhux il-fedeltà u l-komunikazzjoni ...

THE CHAIRMAN:  Kollox sew, naqblu.  Mela tiġi hekk:  “It-taħriġ imsemmi minn professjonisti għandhom jagħtu importanza ...”
ONOR. MICHAEL FARRUGIA:  Aħjar tagħmilha “It-taħriġ imsemmi aktar ‘il fuq minn professjonisti ...” 
THE CHAIRMAN:  Mela tiġi hekk:  “It-taħriġ imsemmi aktar ’il fuq minn professjonisti għandhom jagħtu importanza”.  Imbagħad ikompli hekk:

“Għandu jsir sforz sabiex kemm l-omm kif ukoll il-missier u dawk ta’ madwarhom, inaqqsu x’imġieba ħażina li jista’ jkollha effett fuq it-trobbija tal-ulied.  Ir-rwol uniku tal-missier għandu wkoll jiġi spjegat tul dan il-proċess ta’ formazzjoni għal koppja.  Għandu jingħata wkoll tagħlim fuq l-importanza li l-ġenituri jqattgħu ħin mat-tfal, titnaqqas il-perċezzjoni ħażina li l-missier għandu jqatta’ anqas ħin mat-tfal minħabba x-xogħol”.  
Mela hawnhekk se ndaħħal il-ħsieb li kellna qabel u l-aħħar żewġ sentenzi jiġu hekk:  
“Għandu jingħata wkoll tagħlim fuq l-importanza li l-ġenituri jqattgħu ħin flimkien, ħin mat-tfal u li t-tfal ikollhom ħin mal-ġenituri.    Fuq kollox għandha titnaqqas il-perċezzjoni ħażina li l-missier għandu jqatta’ anqas ħin mat-tfal minħabba x-xogħol”.  
Ħalli nkompli naqra.

“3.9  Is-servizzi ta’ qabel it-tqala tal-Istat.  
Is-servizzi ta’ qabel it-tqala tal-Istat għandhom ikunu proattivi f’sitwazzjonijiet fejn il-missier ma jkunx preżenti tul il-korsijiet tat-tħejjija għat-tqala.  Meta l-professjonisti jindunaw li hemm problemi fir-relazzjoni bejn l-omm u l-missier, dawn għandhom jieħdu inizjattiva li jitkellmu  mal-koppja.  Fejn hemm bżonn jirreferu l-koppja għand professjonisti oħrajn, il-missier għandu jkun jaf bir-rwol uniku tiegħu u jsir sforz sabiex il-wild li jkun ġej fid-dinja, jkun jista’ jgawdi ż-żewġ ġenituri flimkien, anke jekk dawn mhumiex miżżewġa”.  
(Interruzzjonijiet)  Għax idealista.
ONOR. MICHAEL FARRUGIA:  Le le, mhux idealista, qed imumr lejn il-prattiċità.  Qed nipprova nara x’jista’ isir bħala parti edukattiva fejn tidħol l-edukazzjoni fuq id-drittijiet, eċċ.  Jiena naf xi trid tgħid inti.  Inti qed tipprova taqbad il-kwestjoni ta’ fejn għandek ...
THE CHAIRMAN:  Ippermettili ftit, Onor. Farrugia.  Jiena naħseb li ma jistax wieħed jaqbad rakkmandazzjoni u jeħodha on it’s own affair imma trid taraha fit-totalità tar-rakkmandazzjonijiet l-oħra li saru.  Aħna diġa’ qegħdin ngħidu, per eżempju, ...
ONOR. MICHAEL FARRUGIA:  Qed iddejjaqni l-mod kif inhi miktuba “meta l-professjonisti jindunaw li hemm problemi fir-relazzjoni bejn l-omm u l-missier ...”
THE CHAIRMAN:  Għax il-missier qatt ma tarah għal dawn il-korsijiet tat-tqala, għall-argument, għandhom jiġbdu r-relazzjoni ta’ professjonisti oħrajn – allura hawnhekk mhux mediċi imma social workers – biex dawn is-social workers ikellmu lill-missier.

ONOR. ANTHONY ZAMMIT:  Imma jekk l-omm diġa’ taf li se tniżżlu bħala ...
THE CHAIRMAN:  Għadek ma tafx.  Immaġina l-mara tiegħi marret għall-kors tat-tqala u jiena qatt ma kont hemm.  Xi ħadd għandu jistaqsi x’inhi s-sitwazzjoni fil-familja u għalhekk qed ngħidulhom biex ikunu proattivi.  Jiġifieri xi ħadd irid jibda ma jkunx biss fil-kors tat-tqala jimpurtah mill-aspett mediku tal-kors tat-tqala, imma forsi – u għalhekk qegħdin ngħidu proattivi – jimpurtahom ukoll li jaraw li l-missier – li f’dak il-każ għandi nkun jien – naf x’għandu jkun ir-rwol tiegħi u naf x’għandhom ikunu l-obbligazzjonijiet tiegħi, ħalliha li ma nagħmel xejn minn dan kollu.  Imma għandi niġi mistoqsi x’inhi r-raġuni għala m’iniex qed nattendi u nfakkar li r-rwol tiegħi hu li nattendi.  Jiġifieri aħna f’dawn ir-rakkmandazzjonijiet kollha qegħdin ngħidu kemm hu importanti li r-raġel li se jsir missier ikun jaf x’inhuma l-obbligazzjonijiet tiegħu, ir-responsabbiltajiet tiegħu u jkun jaf fl-aħħar mill-aħħar x’se jkun l-effett tan-nuqqas tiegħu fuq it-trobbija ta’ uliedu.  
Sussegwentement li nixtiequ minn dan kollu huwa li aktar irġiel jipparteċipaw fit-trobbija tal-ulied.  X’nixtiequ aktar?  Li s-soċjetà, li issa iżjed taf kemm hu importanti r-rwol tal-omm, tibda daqshekk ieħor tirrispetta u tkun taf kemm hu importanti r-rwol tal-missier. Dan irid jagħrfu kemm il-missier innifsu u jirrispettah u jkun jaf kemm huwa importanti dan ir-rwol, imma tkun tafu wkoll is-soċjetà, biex anke jekk niġu f’qorti ta’ familja, eċċ., ma nibqgħux bħalma smajna anke fuq intervisti, wieħed jaħseb, anke jekk ikun maġistrat jew avukat fil-qorti,  li r-rwol tal-missier huwa xi ħaġa li t-tifel jista’ jgħaddi mingħajru.  Allura għandna diversi inizjattivi għalfejn qegħdin nitkellmu kif qegħdin nitkellmu.  Issa ovvjament irridu nużaw l-aħjar kliem miktub biex naslu fejn nixtiequ naslu.  Qisna rridu nkunu eye opener fuq ir-rwol tal-missier f’ħafna inizjattivi differenti u dawn ir-rakkmandazzjonijiet iridu jaslu għal hemmhekk kollha.  Issa jekk jirnexxilniex jew le  hija ħaġa oħra.
ONOR. MICHAEL FARRUGIA:  Xorta waħda għadni m’iniex ċert.  Għax naħseb li wieħed mill-akbar impenji li hemm bżonn li nkunu qegħdin nippruvaw immexxu ’l quddiem huwa l-kwestjoni tal-edukazzjoni, irrispettivament minn jekk huwiex żwieġ Kattoliku jew le, li għandha tkun hemmhekk biex wieħed jifhem l-impenji, id-drittijiet u d-dmirijiet tiegħu.
THE CHAIRMAN:  Din qiegħda fl-ewwel rakkmandazzjoni u msaħħa wkoll fit-3.4.

ONOR. MICHAEL FARRUGIA:  Kollox sew, I am thinking aloud u se mmur lura.  Jekk aħna qegħdin ngħidu “waqt il-korsijiet tat-tqala”, waħda mill-affarijiet li hawnhekk se tiġi mqabbla magħha hija l-ewwel nett jekk il-missier huwiex se jingħata -  u allura tidħol dik li konna qegħdin niddiskutu qabel fit-3.8 - il-ħin li fih jista’ jmur għall-korsijiet.  Ħafna drabi meta jkollok korsijiet tat-tqala jmorru għall-ewwel tarbija u għat-tieni tarbija aktarx li mhux se jmorru jew inkella ma jattendux dejjem.  Jiġifieri hemmhekk se tibda titlef along the line.  Inti qed tgħidli li dawn għandhom jieħdu l-inizjattiva li jitkellmu mal-koppja.  Ċerti direzzjonijiet għandhom jingħataw lill-missier anke qabel iż-żwieġ dwar il-ħtieġa li għandu jattendi għal ċerti affarijiet, fosthom it-tqala.  L-uniku ħaġa li qed tinkwetani hija l-fatt li jekk il-missier qed isib problema biex imur mal-omm għal-lezzjonijiet ta’ qabel it-tqala, aħseb u ara kemm se jkollu problema jew kemm se jitħalla mill-employer tiegħu biex imur jiddiskuti l-fatt li għandu jattendi għal dawn it-tip ta’ laqgħat.
THE CHAIRMAN:  Imma dak point taken u ddiskutejniha diġa’.  Jiġifieri s-soluzzjoni li tajna diġa’ kemm fi 3.6 fejn qegħdin ngħidu li diġà ġbidna l-attenzjoni li l-unions u min iħaddem għandu jiddiskuti dan is-suġġett.  Fit-3.8 ġbidna l-attenzjoni, issa qegħdin nibnu ħsieb f’opportunità oħra, fi x’ħin għandek it-tqala.  Onor. Farrugia, inti semmejt kelma tajba li hija l-flow.  Aħna qegħdin nippruvaw naraw jekk aħniex qegħdin nattakkaw minn kullimkien.  Tkellimna u għedna li qabel ma jiżżewġu, anke ċivilment, il-koppja għandha tkun imħejjija għaż-żwieġ.  Imbagħad qegħdin ngħidu kif għandu jkun hemm edukazzjoni favur komunikazzjoni oħra bejn il-ġenituri u bejn il-ġenituri u l-ulied.  Erġajna qegħdin naraw dak it-trepied ta’ komunikazzjoni u  nkomplu nitkellmu dwarha. Qegħdin inkomplu nitkellmu kif għandha titneħħa r-reġistrazzjoni ta’ unknown father għax qegħdin nisħqu fuq l-importanza li l-ulied ikunu jafu min hu missierhom.  
Imbagħad nerġgħu mmorru - b’mod ripetittiv imma għedna li aħjar inħalluha hemmhekk xorta waħda għax aħjar żewġ affarijiet milli waħda jew xejn - għat-tħejjija  għaż-żwieġ ta’ koppja li se tiżżewweġ biċ-ċivil biex żgur ma niġux misunderstood fl-ewwel ħsieb li kellna.  Imbagħad qegħdin immorru għall-ħtieġa ta’ family therapy unit fl-iskejjel tagħna.  Imbagħad se niddiskutu dwar dak kollu li nsibu fuq il-post tax-xogħol, allura qegħdin immorru fl-MCESD u qegħdin ngħidu li għandu jkollna aktar inċentivi għal attivitajiet familjari.  3.7 hija daqsxejn xotta imma l-ħsieb hemmhekk qiegħed.  3.8 titkellem dwar aktar tagħlim li għandu jingħata lill-ġenituri u kif issa emendajniha.  Issa se nsemmu l-ħin ta’ qabel it-tqala, imma qegħdin nieħdu partikolarità waħda.  Qegħdin ngħidu li aħjar inkunu proattivi.

Il-courses li jippreparaw lill-koppja għal waqt it-tqala għandhom jippreparaw biss lill-omm għat-tqala u kif tista’ teħles bl-inqas  tbatija possibbli jew jippreparaw lill-koppja għat-tqala?  Allura hawnhekk qegħdin ngħidu:  Il-proattività fejn trid tidħol?  Il-proattività trid tidħol li mhux kemm sempliċement inti tagħmel rassenja u tara li ġiet l-omm.  Aħna qegħdin ngħidu li jekk qegħdin ninnotaw li f’dik il-koppja qed tmur l-omm biss, l-istaff mediku għandu jieħu nota u jiġbed l-attenzjoni lil professjonisti oħrajn bħal social workers biex dawn ikellmu l-omm u jibdew jistħarrġu.
ONOR. MICHAEL FARRUGIA:  Allura minflok ngħidu “korsijiet għat-tħejjija tat-tqala” għalfejn ma ngħidux li “tul il-korsijiet għat-tħejjija tat-tqala għandu jkun hemm parti li tkun diretta lejn ir-rwol ta’ missier waqt it-tqala u wara t-tqala”?

THE CHAIRMAN:  Naqbel.

ONOR. MICHAEL FARRUGIA:  Ħalli min irid u min ikollu l-opportunità jingħata ċ-ċans li jattendi għal-laqgħat flimkien mal-mara tiegħu, imma qed naħseb jekk waħda mil-lezzjonijiet għandhiex tkun appuntu ddedikata għar-rwol tal-missier waqt it-tqala u wara t-tqala.
ONOR. ANTHONY ZAMMIT:  Pero’ naħseb li għal dan il-kors kemm l-omm kif ukoll il-missier għandhom jattendu.  
ONOR. MICHAEL FARRUGIA:  Jien għalija hekk għandu jkun - u naf li ħafna mill-każi ġieli jaraw kif jagħmlu biex imorru flimkien - imma naf ukoll li f’ċerti każijiet ma jkunx daqshekk possibbli.  Allura qed naħseb biex għal dawk li ma jkunux jistgħu jattendu l-korsijiet l-ħin kollu mal-mara, ikun hemm għallinqas lezzjoni diretta għalihom.  Idealment jien nippreferi li għal dawn il-korsijiet jattendu għalihom it-tnejn, kemm il-mara kif ukoll ir-raġel.

THE CHAIRMAN:  Ibqa’ b’dan il-ħsieb f’moħħok u ppermettili naqra 3.9 li jgħid hekk:  
“Is-servizzi ta’ qabel it-tqala tal-Istat għandhom ikunu proattivi f’sitwazzjonijiet fejn il-missier ma jkunx preżenti tul il-korsijiet ta’ tħejjija tat-tqala.”
X’aħna ngħidu?  Aħna diġa’ qegħdin nieħduha for granted li marru ż-żewġ persuni, l-omm u l-missier u għaldaqstant qegħdin ngħidu li s-servizzi ta’ qabel it-tqala tal-Istat għandhom ikunu proattivi fis-sitwazzjoni fejn issa l-missier ma jkunx preżenti tul il-kors għat-tħejjija tat-tqala.  Mela jekk il-missier mhux qiegħed hemmhekk, x’irridu nissoponu li se jibda jiġri b’mod innovattiv?  Meta l-professjonisti jindunaw li hemm problemi fir-relazzjoni bejn l-omm u l-missier ...  Ladarba dawn indunaw u diġà stħarrġu - hawnhekk qegħdin ngħaġlu ftit fil-kitba tagħna - li hemm problemi fir-relazzjoni, għandhom jieħdu l-inizjattiva li jitkellmu mal-koppja.

ONOR. MICHAEL FARRUGIA:  Issa jien hemmhekk irrid inżid xi ħaġa oħra.  Jekk dawn se jieħdu l-inizjattiva li jkellmu l-koppja u jsiru jafu li l-missier ma jistax jattendi għax mhux qed jingħata l-ħin, m’hemmx għalfejn ikellmu l-koppja, imma jkellmu lill-omm u dik tgħidilhom li l-employer tar-raġel mhux qed jagħtih permess, jew tgħidilhom li r-raġel qed iżomm il-leave biex meta hi twelled, ikun jista’ ikompli juża l-leave biex jibqa’ magħha.  Allura mhux qed jieħu l-leave biex jattendi għal dawn il-korsijiet.  F’każijiet bħal dawk għandu jkun hemm għallinqas ġurnata ...  Dan ma jattendix il-laqgħat kollha tat-tħejjija tat-tqala, imma jidhrilkom li għandu jkun hemm ġurnata ddedikata għal dawn it-tip ta’ missirijiet fejn nistgħu għallinqas inwasslulhom x’inhuma d-drittijiet u d-dmirijiet tagħhom?
THE CHAIRMAN:  Naqblu.  Infatti għandna l-aħħar sentenza li tgħid hekk:

“Il-missier għandu jkun jaf bir-rwol uniku tiegħu u jsir sforz sabiex il-wild li jun ġej fid-dinja, ikun jista’ jgawdi ż-żewġ ġenituri flimkien, anke jekk dawn mhumiex miżżewġa.”

Jiena kieku kont nagħmel hekk allura sussegwentement ta’ dak li qed tipproponi int.   Fejn hemm bżonn li koppja jirreferu għand xi ħadd professjonali, inkompli ndaħħal dan il-kliem “biex il-missier ikun jaf”.  

ONOR. MICHAEL FARRUGIA:  Imma hemmhekk qegħdin nieħduha for granted fejn hemm bżonn jirriferu l-koppja għand professjonisti oħrajn.
THE CHAIRMAN:  Imma qegħdin ngħidu hekk għax s’issa huma social workers.
ONOR. MICHAEL FARRUGIA:  Appuntu, għax qegħdin ngħidu li hemm problema.  
THE CHAIRMAN:  Iva, kollox sew.

ONOR. MICHAEL FARRUGIA:  L-unika problema li hemm hi li l-missier qed jibżà għal-leave ħalli wara t-twelid, ikun jista’ iqatta’ iktar ħin mal-omm.

THE CHAIRMAN:  Prosit, mela ejjew nolqtu zewġ ċirkostanzi.  Hawn qed insemmu ċirkostanza u dak li qed tgħid int huwa ċirkostanza oħra, mela ejja nikkoreġu din l-ewwel ċirkostanza u mbagħad ninkludu t-tieni ċirkostanza li qed titkellem dwarha inti.  
ONOR. MICHAEL FARRUGIA:  X’imkien irridu ndaħħluha hemmhekk.

THE CHAIRMAN:  Mela l-ewwel rridu ngħidu hekk:  Meta l-professjonisti jindunaw li hemm problemi fir-relazzjoni bejn l-omm u l-missier dawn għandhom jieħdu inizjattiva u jitkellmu mal-koppja.  Din għandha tiġi hekk:

“Fejn hemm bżonn jirriferu lill-koppja għand professjonisti oħrajn, bħal social workers u dan sabiex jiġi spjegat li l-missier għandu jkun jaf bir-rwol uniku tiegħu u jsir sforz sabiex il-wild li jkun ġej fid-dinja, ikun jista’ igawdi ż-żewġ ġenituri flimkien, anke jekk dawn mhumiex miżżewġin”.  
Issa hawnhekk irridu nżidu biċċa oħra.  Jista’ jiġri ...
ONOR. MICHAEL FARRUGIA:  Minflok “jista’ jiġri” aħjar nagħmlu “fejn jirriżulta” u tiġi hekk:

“Fejn jirriżulta li n-nuqqas tal-attendenza tal-missier għal dawn il-korsijiet huwa riżultat ta’ opportunità mogħtija lilu minn min iħaddmu ħalli jkun jista’ ikun parti mal-omm għal dawn il-korsijiet, il-missirijiet jingħataw l-opportunità ta’ lezzjoni speċifika ħalli jkun spjegat lilhom ir-rwol aħjar tal-misisier mal-ġenituri u l-ġenituri mal-ulied.

Fil-fatt “professjonijiet oħrajn” kont indaħħalha wkoll għax inkella se jkollna nagħmlu storja sħiħa.

THE CHAIRMAN:  Ejja nerġgħu naħsbuha sewwa.  Din tiġi hekk:

“Is-servizzi ta’ qabel it-tqala tal-Istat għandhom ikunu proattivi f’sitwazzjonijiet fejn il-missier ma jkunx preżenti tul il-korsijiet ta’ tħejjija għat-tqala.  Meta l-professjonisti jindunaw li hemm problemi fir-relazzjoni bejn l-omm u l-missier, dawn għandhom jieħdu l-inizjattiva li jitkellmu mal-koppja”.  

Forsi nagħmluha “professjonisti mill-qasam mediku”?

ONOR. MICHAEL FARRUGIA:  Aħjar inħalluha wiesgħa u ngħidu “professjonisti”.  Għax jekk inti mort l-anti-natal clinic jista’ jkollok nurse, jista’ jkollok il-ġinekoloġista, jista’ ikollok it-tobba tiegħu u jistgħu jkunu qegħdin imorru għand it-tabib personali tagħhom. 
THE CHAIRMAN:  Prosit.  Jiena qed nipproponi li tiġi hekk:

“Meta l-professjonisti jindunaw li hemm problemi fir-relazzjoni bejn l-omm u l-missier, jew il-missier ma jistax jattendi minħabba xogħol, jew il-missier ma jistax jattendi minħabba restrizzjonijiet fuq ix-xogħol, dawn għandhom jieħdu l-inizjattiva li jitkellmu mal-koppja, jew mal-missier skont il-każ”.  
Mela issa qegħdin ngħidulhom biex ikunu proattivi anke li jkollhom servizz iżjed individwali, hekk qed nimmaġinah.  Mela kemm jekk hemm relazzjoni bejn l-omm u l-missier il-professjonisti se jittekiljaw dik il-problema, jekk il-missier ma jistax imur minħabba restrizzjonijiet fuq il-post tax-xogħol, se jkellmu lill-missier.  Fejn hemm bżonn li jirriferu lill-koppja għand professjonisti oħrajn bħal social worker ...

ONOR. MICHAEL FARRUGIA:  Fejn hemm bżonn jirreferu lill-koppja għand professjonisti oħrajn bħal social worker.

THE CHAIRMAN:  Ejjew ngħidu hekk:

“F’kull każ ...”

- jiġifieri kemm jekk il-missier għandu problemi mal-omm kif ukoll jekk għandu problemi fuq ix-xogħol ...”

“... il-missier għandu jkun mgħarraf bir-rwol uniku tiegħu u jsir sforz sabiex il-wild ikun ...”  
Tajjeb hekk?
ONOR. MICHAEL FARRUGIA:  Ftehemna.

THE CHAIRMAN:  U hekk salvajna mill-ewwel proposta.  Ħalli niġu għas-sistema edukattiva.

“3.10
Is-sistema edukattiva
Is-sistema edukattiva Maltija m’għandhiex tagħmel pressjoni żejda fuq it-tfal u l-ġenituri.  Apparti l-istress li ġġib magħha din is-sitwazzjoni, il-ġenituri jispiċċaw jibagħtu lit-tfal tagħhom f’korsijiet ta’ wara l-iskola (privat).  Dan iġib piżijiet  finanzjarji li jirrikjedi li l-ġenituri jaħdmu aktar ħinijiet twal (normalment il-missier) li jsarraf f’anqas ħin mat-tfal.  Ir-riforma fis-sistema edukattiva sabiex din tkun waħda iktar inklussiva għandha tgħin sabiex ittaffi l-pressjoni żejda fuq it-tfal u l-ġenituri.”
ONOR. ANTHONY ZAMMIT:   Aħjar nagħmluha hekk:

“Ir-riforma fis-sistema edukattiva għandha tkun iktar inklussiva u tgħin biex ...”
THE CHAIRMAN:  Mela naqtgħu l-kliem “sabiex din tkun waħda iktar inklussiva għandha”  u ndaħħlu l-kliem “għandha tkun iktar inklussiva u tgħin sabiex ittaffi l-pressjoni żejda fuq it-tfal u l-ġenituri”.  Nixtieq li nżidu kelma biex inkunu eżatti, jiġifieri nagħmlu “it-tfal fuq il-ġenituri wara l-ħin tal-iskola”.  Għax il-pressjoni żejda mhux waqt li t-tfal qegħdin l-iskola imma fil-ħin liberu ...  
ONOR. MICHAEL FARRUGIA:  Per eżempju problema li hija reali, u naf li f’ċertu skejjel, speċjalment żgħar, hija possibbli li ssir hija meta jkollok skejjel kbar li ħafna drabi  meta t-tfal ikunu sejrin lura, jiġu identifikati mit-teachers tagħhom u anke mill-head fejn dawn jibagħtu għall-ġenituri biex jagħrfru jekk hemmx problemi ġewwa d-dar.  Jiena naħseb li hawnhekk iridu jiġu identifikati t-tfal li qegħdin jaqgħu lura u din mingħalija diġa’ semmejniha qabel.  Għalhekk għedtlek imbagħad nerġgħu naqrawha daqsxejn flimkien.

THE CHAIRMAN:  Dik is-sitwazzjoni diġà ħadna ħsiebha.  Issa qegħdin nidentifikaw is-sistema edukattiva.  Jiġifieri bir-riforma li qed issir fis-sistema edukattiva biex ngħinu lill-missirijiet ikunu aktar parteċipanti, x’għandu jkun hemm?  Għandha  tkun iżjed inklussiva u tgħin biex tittaffa’ il-pressjoni żejda fuq it-tfal u l-ġenituri.  Jiena kont inżid hekk:  “Sabiex it-tfal u l-ġenituri jkollhom aktar ħin flimkien”.  

ONOR. MICHAEL FARRUGIA:   Fil-ħtieġa tal-family therapy unit fl-iskejjel tagħna  m’inix qiegħed nara li fejn it-tfal ikunu qegħdin jaqgħu lura fl-edukazzjoni, jiġu identifikati u ...  Din konna għamilniha f’dokument ieħor.  Naħseb hawnhekk din għandha tidħol.  Mhux nerġgħu nagħmlu enfasi fuq il-punti qegħdin?

THE CHAIRMAN:  Ħalli naqralek.  
“Minn esperjenza tal-kumitat, il-ġenituri qed jistaqsu għall-għajnuna li tgħinhom jagħrfu kif jistgħu jiżviluppaw l-imġieba tagħhom bejniethom, bħala ġenituri, biex ikunu ta’ eżempju tajjeb għal uliedhom, kif ukoll l-informazzjoni li tiggwidahom jagħrfu kif jistgħu jkunu ġenituri aħjar għal uliedhom.  Allura dan qed ikun suġġett li fl-iskejjel primarji u sekondarji jkun żviluppat family therapy service li tkun ta’ servizz kemm għat-tfal studenti fl-iskola rispettiva kif ukoll għall-ġenituri tagħhom.  Il-family therapy service qed ikun ukoll suġġerit li jkun ta’ gwida kemm għall-ġenituri kif ukoll għall-ulied f’każ ta’ separazzjoni u dan  bil-għan li f’każ ta’ separazzjoni titnaqqas kemm jista’ ikun it-trawma li jgħaddu minnha l-ulied”.

ONOR. MICHAEL FARRUGIA:  Il-problema hija din.  Jekk jiena ninzerta għandi teacher tajba - u ħafna drabi ġieli jkun hemm ġlied mill-ġenituri għax ikunu jridu lit-tifel jew tifla tagħhom taħt it-tali teacher ...  (Interruzzjonijiet)  Le, aħna qegħdin nitkellmu fuq l-istress, pressjoni żejda, eċċ.  Ħafna drabi jibagħtu lit-tfal il-privat għax ikun hemm problemi bejn teacher u oħra.   Għax ġieli fl-iskola jkollok teacher li tkun tajba u ġieli jkollok teacher oħra li ma jkollhiex relazzjoni daqshekk tajba mat-tfal fil-mod kif tgħallimhom. 
It-tfal minn naħa l-oħra hemm min jixrob u hemm min irid daqsxejn iktar imbuttatura.  Minn banda ma rridx ngħid li jekk jista’ jkun għandna nħeġġu lit-tfal biex imorru l-privat, imma minn naħa l-oħra ġieli ċ-ċirkostanzi jimbuttaw lit-tfal biex imorru l-privat.   Jiġifieri mhux is-sistema edukattiva biss ġieli ma tkunx attraenti, imma anke the quality of teaching, etc.  Għalkemm jekk jista’ ikun innaqqsu mill-privat aħjar, imma jiddependi x’għalliema jkollok.

THE CHAIRMAN:  L-aħħar parti ta’ 3.10 tgħid hekk:

“Ir-riforma fis-sistema edukattiva sabiex din tkun waħda aktar inklussiva ...”

Ikun aħjar jekk inneħħu l-kelma “inklussiva” u nagħmlu  l-kelma “edukattiva”.  Għax il-kelma “inklussiva” ma tistax tinkwantifikaha f’dan is-sens.
ONOR. ANTHONY ZAMMIT:  Imma aħna konna għedna li tkun inklussiva rigward l-isports u extra curricular fejn ...
THE CHAIRMAN:  Allura rridu  ngħiduha għax waħedha inklussiva hemmhekk mingħajr ma tispjega x’inhi, għal xi ħadd fl-edukazzjoni jista’ jġiblek l-argument ta’ xi tfisser il-kelma “inklussiva”.  Allura trid tgħid hekk:

“... tgħin sabiex ittaffi l-pressjoni zejda sabiex igawdu aktar ħin liberu flimkien.

Qegħdin ngħidu għal xiex.  Sabiex wara l-ħin tal-iskola kemm jista’ jkun ikun hemm aktar ħin tal-ġenituri flimkien mat-tfal.  Ejjew nieqfu hawnhekk.  Naħseb dan iwassalna biex niltaqgħu nhar it-Tnejn, li għandha tkun l-aħħar ġurnata.
ONOR. MICHAEL FARRUGIA:  Nhar it-Tnejn impossibbli għax se jkollna ħafna laqgħat.  Għax jien għandi tal-primary health care wkoll għaddejja. 

THE CHAIRMAN:  Mela allura dan iwassal biex aħna nispiċċaw dan id-dibattitu għas-sena li ġejja.

ONOR. MICHAEL FARRUGIA:  Jien qed napprezza l-pożizzjoni tiegħek.

THE CHAIRMAN:  Jiena sempliċement biex bħala deputati f’din il-Kamra inkunu wassalna fi tmiem numru ta’ laqgħat li huma importanti.
ONOR. MICHAEL FARRUGIA:  Il-problema tiegħi hija din.  Jiena għandi primary health care u rrid nikkonkludi l-laqgħat kollha sal-aħħar ta’ Jannar.  Jiena qed nitkellem b’mod iktar wiesa’ ta’ persuni.  Mela għandek il-kwestjoni tal-IVF għaddejja u għandek il-kwestjoni tal-laqgħa tal-primary health care għaddejja wkoll.

THE CHAIRMAN:  Ippermettili ftit Onor. Farrugia.  Qed titkellem  fuq ħafna laqgħat li se jibdew u nagħtik raġun, pero’ issa wasalna fil-konklużjoni ta’ xi ħaġa li hija tajba ħafna.  Jiena qed nirrealizza kollox imma għandna numru ta’ deputati oħrajn.  Jiġifieri jekk nistgħu nsibu mezz kif nhar it-Tnejn nikkonkludu almenu l-qari ta’ dan id-dokument, ejjew nikkonkluduh.  Issa inti tista’ tgħidli:  Skużani,  bħalma kien hawn min talab skuża għaliex kien ma jiflaħx.  Jiena kulma qed ngħidlek hu li jekk inti tixtieq tħares lejn dawn l-erba’ ...  Mhux biex nikkonkluduh nhar it-Tnejn! Imma almenu nkunu kkonkludejna l-qari.  
ONOR. MICHAEL FARRUGIA:  Jekk trid tagħmel laqgħa u tmexxiha, mexxiha.

THE CHAIRMAN:  Mhux immexxiha, jiena issa qed nirrispetta ...  Imma għandi bżonn lil kulħadd on board għax kull suġġeriment li tajt inti kien suġġeriment tajjeb u jekk dan id-dokument se noħorġuh, se noħorġuh grazzi għal kulħadd.
ONOR. MICHAEL FARRUGIA:  Il-problema tiegħi hija waħda.  Jien għandi timeframes issettjati ... 

THE CHAIRMAN:  Dan huwa timeframe ukoll.  Allura qed taħseb li l-preżenza tiegħek f’dan il-kumitat hija second preference għal dawn l-affarijiet l-oħrajn?  
ONOR. MICHAEL FARRUGIA:  Mhux qed ngħid hekk imma jiena għandi affarijiet li qegħdin jiġu ssettjati ...

THE CHAIRMAN:  Issettjati minn nies oħrajn.

ONOR. MICHAEL FARRUGIA:  Irrid nagħmel il-laqgħat ...

THE CHAIRMAN:  Jiena naqbel miegħek, ma jimpurtax.  Imma lanqas għandek tikkalkula dan bħala second preference għal-laqgħat l-oħrajn li inti għandek!
ONOR. MICHAEL FARRUGIA:  Mela mur għid lill-Ministru Dalli li din hija importanti u li tal-primary health care mhijiex importanti.
THE CHAIRMAN:  Issa mhux hekk qed ngħid jien, imma jekk jista’ ikun għandhom ikunu importanti t-tnejn.  

ONOR. ANTHONY ZAMMIT:  Aħna ma nafux x’se jkun rikjest minna wara nhar il-Ġimgħa.

THE CHAIRMAN:  Naqblu.  Imma dak kollu li se jkun rikjest minna wara nhar it-Tnejn.  Sa nhar it-Tnejn  mis-7.30 p.m. sad-9.00 p.m. ...

ONOR. MICHAEL FARRUGIA:  Mis-7.30 p.m.  sad-9.00 p.m. wisq probabbli jien se nkun qed nagħmel il-lagħat l-oħra.
THE CHAIRMAN:  Ma tistax tagħmel iktar minn waħda f’salt.  Naqblu.  Imma nhar it-Tnejn fin-nuqqas tiegħek, għax titlob li tiġi skużat minħabba l-impenji l-oħrajn li għandek ...  Mela nieqfu hawnhekk.  Ma ġara xejn.  Jiena m’għandix xi għaġla partikolari biex nispiċċa.  It-tentazzjoni tiegħi hi li npoġġu l-bsaten fir-roti biex nikkonkludu xi ħaġa li hija tajba.  U  hija tajba grazzi lilkom ilkoll.  

ONOR. MICHAEL FARRUGIA:  Din mhux kwestjoni ta’ bsaten fir-roti, imma jien ma nistax inkun f’post wieħed, f’post ieħor u f’post ieħor fl-istess ħin.

THE CHAIRMAN: Jiena kulma kont qed nirrakkomanda hija xi ħaġa li rrakkomandajt inti stess li jekk aħna kapaċi nħarsu lejn dawn il-proposti li hawn, naqraw l-aħħar ftit li baqa’ u jekk tistgħu tibagħtu xi emendi bħalma għamlet l-Onor. Justyne Caruana bl-email, tistgħu tibagħtuhom.  Daqshekk biss. 

ONOR. MICHAEL FARRUGIA:  Il-problema tiegħi hi li jiena ma nistax ninqasam f’erba’ biċċiet.

THE CHAIRMAN:  Jekk inti l-iżjed bniedem importanti li hawn!
ONOR. MICHAEL FARRUGIA:  Inzertajt li l-Onor. Anthony Zammit se jkun fil-laqgħat miegħi fl-istess ħin.

THE CHAIRMAN:   Jiena m’għandix problema u m’għandix dubju li dak li qegħdin tgħidu huwa minnu, pero’ qed nagħmel talba formali biex jekk għandkom xi emendi għall-aħħar tliet klawsoli, ibagħtuhomlna.  Daqshekk biss.  Qegħdin niftehmu?  Jekk tgħadduhomna nhar it-Tnejn, aħna fl-inqas ħin possibbli nistgħu ngħidu li nkunu rajnihom.  Aħna għamilna l-first amendment, għamilna s-second amendment, ratu l-Onor. Justyne Caruana u ta’ avukata tatna l-emendi tagħhom, erġgħu arawh kollu biex jekk għandkom xi proposti li tistgħu tibagħtuhomna, nhar it-Tnejn nistgħu ninkluduhom.  (Interruzzjonijiet)  Jiena napprezza, imma intom tridu tapprezzaw ukoll li intom qegħdin f’kumitat li jekk jista’ joħroġ ċertu riżultati, joħroġhom.  Aħna qegħdin ngħabbu lill-eżekuttiv tal-gvern b’iktar pressjoni, jiġifieri jiena nista’ ngħid li inqas ma’ noħorġu minn dawn id-dokumenti iżjed aħjar.

ONOR. MICHAEL FARRUGIA:  Anke li nkunu f’erba’ postijiet fl-istess ħin.
THE CHAIRMAN:  Jiena nipprova nhar it-Tnejn nerġa’ nċemplilkom biex jekk nistgħu niltaqgħu niltaqgħu. Grazzi lil kulħadd.

Fid-9:20 pm id-diskussjoni fuq dan is-suġġett ġiet interrotta u l-Kumitat qabel li d-diskussjoni fuq l-istess suġġett għandha tkompli f’data li għandha tiġi kkomunikata iktar tard.

